1 Yehu na pa-kanuru-hi ha lakeda

Handaka, a-ngandihi ha lakeda la mbarana Y ehu. A-kambu atengo tanaka
Y ehu na-hambaya-ngondi mono na komboko-ndi limya la kataku-da, tana
a pa-kanuru-hi. Tapi ngara ha pa-marenge-na Yehu a herindi ha lakeda.

Y ehu wenandi ngara hato' pa-marenge-na, "Pa-kaloko-ndi ha lakeda ba
mayo la mbaranggu, ambi hyerindi. Orona a toyo na hengyo iy1 ha lakeda,
dii napeghe-ni ba yAla na pareta-hi. Yehu na komboko-ndi ha limyana la
kataku-da ha lakeda tana na pa-kanuru-hi. Namenge-ka ba na-pa-kanuru-hi
ha lakeda, maka na-baliya-ka Yehu. Matehu 19:13-15

2 Yehu na pa-tanggaho to' danga

Handaka, Yehu na-detango la kabunduko-na, mono na-londoka. Na-danga
langa-taka a toyo na mayo la mbarana, a-ngandihi hato' kaliku, ha
kambura, ha kandeku, ha kambanga mono dadanga wadipongo-ka ha to'
hadu. Ngara ha to' hadu a tahi nela arona Yehu la mbara witinya. Yehu na
pa-tanggaho kehe mbolohi. Ngara a to' danga a mangaraho ba icehi na
kaliku ba na-halako ha-balingyo, na kambura ba naice habalingyo, na
kandeku ba na-ndicakoho habalingyo mono na kambanga na-patera
habalingyo. Dii maka ngara ndukada a padchaya Myori. Matehu 15:29-31

3 Mbembe nananga

Handaka, Yehu na-kalyero-ndi hato' danga, "Pena wenaka a pangadami?
Payaka parawi-nya ba hato' owayo nadongo hangahu mbembe, mono na
ha-ithya ba na hangalo wali la kababa-na?" Na hambaleho manga wunani
Yehu, "Nene a toyo enga mandala panguna-ndi ha mbembe ha
hawadekongo a muyo rumba la kabunduko-na mono la karidabaya a
mbembe nananga. Piri ba na-toboko-ya a mbembe nanga etu-wayo enga
rehi engge ate dengana-ni ba hamendani-kya a ndaha ate dengena-ndi ha
banda-ihya kambulu banda-ihya ha mbembe ha nja nanga." Menge maka
Y ehu na-kadughu-ya, "He wajongo-ka a bapami la awango njana-kambu
ateni a nangana na hatoyo." Matehu 18:12-14



4 Yehu na pa-tanggaho-ya na hato' a to' kambura

Handaka, Yehu naduki la hawu a parona ba na-marenge-ndi hato'
pa-marenge-na. Nela parona a ngandina-ni Y ehu na hato' a to' kambura.

Y ehu na-keteni a limyana a to' kambura mono nangandi-ya la hambali
parona. Yehu na amiwyana-ndi we patiru ha matana mono na-kalyero-ni,
"Pena ice-doka papayo?" A to' kambura na paharango la hadapa mono
wena, "Oo ku-ice to', tapi ku-icehi a mera-moka punge-gha halako." Yehu
na amiwyali-nani ha matana a to' kambura. A t0 kambura na hamataro
pa-ndahango. Ha matana a pika, mono heka manggakaho ndahana-ka ba
na-ice kehe mbolo-hi. Mengeka maka Y ehu na pareta-ya, "Ambu helu bali
ha bali byango-ka ne la parona." Na pa-tumbani tanaka na-pakicango bali
la umana. Maraku 8:22-26

5 Yehu na hamuni muyo ha to' pato-rata

Handaka, Yehu ba tengero patanggaho-nandi hato' danga la karepeho
letena. Na kaghulo-ndi ha pa-marenge-na, wenandi, ""Na meli a atenggu ba
ku-iceya 1yi to' danga, talu lododaka ba namato-gha mono ba henene
njangyoka muda, nja ku-wawa ba bali malambango, ura-awa a malungo
ndewena a mbada landaku awango la paradu' lara." Hato' pa-marenge-na a
kalyero-n Yehu, "Ghica tamarongo parona-nda. Pena ba
namapikomongo-ka ba ta-kandaba muyo tanaka tahamuni iyi a to' heka
dangana?" Yehu na-kalyero-ndi, "Piriya a dangana a muyo na nengyo la
mbarami?" "Pitu wuya a roti," wedani, "mono newyadi-ndi hodihi ha na
ighya katapa." Yehu na-patumba-ndi hato' danga londo pawandalo-ngo.

Y ehu na-dekehi-kya ha pituwuyo ha roti mono ha ighya, na hambayongo-
ndikya la Maramba Ala mono na-pipikohi. Mengeka maka
na-wonandi-kya ha pa-marenge-na. A baghendi-kya ngara a to' danga.
Hama mudaka lapa ba mbahu nduka pataki. La kamangga-murinya hato'
pa-marenge-na Y ehu a kahahi ha kamumu roti mono ha kamumu ighya,
pituya a kaneghu dangada ha kamumu-da. Dangana a toyo na namato
muyo pato rataya ha kabani njaha baghepa-ka ha rawicoyo mono ha



lakeda. Matehu 15:32-39
6 Yehu na-patanggaho-ya na hato' a to' katombongo

Handaka, Yehu na pa-kanekango toyo la panu kabunduko-na. Na mengeka
ba na-pakanekongo, Yehu na-mburu wali la kabunduko-na mono heke la
nggeboro-na hato' a namatoya. Dii eme-munikya a to' katombongo
na-kawodo katambani Y ehu, wenani, "Mori, bu kambu atedongo Mori,
enga mapioko-na bu pa-tanggaho-gha." Yehu na-padolani a limyana na
tuliya a to' hadu, "Kuwawa rawini, tanggaho-baka," wenani. Du-menge ba
wena, mohengo-ka a haduna, na-tanggaho-ka. Na taka Yehu, wedani,
"Rongoba-ka, ambu ngara kedokopangu-ni lyi a tutuna ghala apa
ngganggara-ni, otu bangguka la pahunda-wumu la mbarana a rato, tanaka a
parehaghu. Menge apa ngandini ana tunu namatoya patakinya Myuha la
Hurato Bihya. Tanaka na-ice tanda ngara a toyo tutu tanggaho-mu.
Matehu 8:1-4

7 Amaho kaka nambunga

Handaka, Yehu na-kalyero-ni hato' danga, "Pena wenaka a rawicoyo, na
mango amaho kakana hakambulu. Napa ihyalodongo na mbunga na
hakamboloko amaho kakana la kapata dalo?" Na-hambaleho manga
wunani Yehu, "A rawicoyo enga tunu panguna kawaru, na-hamboya a
umana, mono na-ghewaya a amahona na bunga, lapa ba na-kole habali-ni."
Ne ba na-kole habali-ni a amaho kakana na-mbunga, enga pa-huruna-ndi
ha ole kyedana mono ole mbarana mono enga wepangu-na, "Maka tanaka
ta-urato-do'! Na-engge atenggu orona-ka a amahonggu na-mbunga-ka, tapi
kudangguro habali-nikya." He wajongo-ka, ha pa-palewa-na yAla enga
engge ateda, ba nengyo hato' to' akico diryako, na-nggomandi ha akico
diryako-na. Luka 15:8-10

8 Yehu na pa-tanggaho-ya a lakeda na koki

Handaka, ha toyo namayo mono na-kawodo katambani Yehu. Wena nehe



a toyo, "Mori, milya-kinggyani ate a ananggu, na-hadu koki-kiyo. A
haduna langa taka, ha ndandaka na-kanabu la we jalo ndewena la api jalo.
Kungandi-dandikya la mbarada hato' pa-marenge-mu, tapi nja pioko-ni ba
pa-tanggaho-ya." Na-hambaleho Yehu, "Pena Yemi ngara ndukami ba inja
wani Myori mono pena ba njoroto langa taka alyolo. Piripango-ka a
mandenya ba kulondo ole denge-nggu mi? Piri hepyango-ka ba ku-pamalo-
nggumi ate? Ngandi neme a lakeda!" Yehu na-hokoya-ka a kokinya,
tanaka na-loho. A kokinya na-loho pinjapangu-ka. A lakeda
na-tanggaho-ka. Matehu 17:14-18

9 Pa-marata-na na hato' a rawico kawinye na ndengo

Na pa-ihya lodongo, Yehu nalondo la mbara kawi pa-marata-ngo la
Umana yAla. Na-patata-ni ngara toyo na patamango amaho ne la kawi.
Danga a to' rato na-patamango amaho danga ne la kawi. Eme wadini-kya
na hato' a rawico kawinye na ndengo. Nene a rawico kawinye
na-patamandi ha du' bala ha ndingi tutuna hakambulu pikimyo-ka a rupiyo.
Y ehu na-tukehi hato' pa-marenge-na mono wenandi, "Ryongo pandaha, na
hepinja-panguna, pa-marata-na iy1 a rawico kawinye rehi pawali la arona
yAla ba hamenda-ni pa-marata-da ngara hato' ha wadekongo. Orona a to'
hawadeko-ngo wali la ratona na mbanu mbogho, taka nene a rawico
kawinye na ndengo-kiyo na-wohi ha amaho na baningyo pakahi-wanya

muyo. Na wo' kehe mbolohi papaya na nengyo, ngara a moripyo-na."
Maraku 12:41-44

10 Yehu na pa-tanggaho-ya a to' na katilu mono na kambanga

Handaka nemendi ha toyo a ngandiya na hato' a to' katilu mono na
kambanga la arona Yehu. A kareya tanaka Yehu a komboko-ni limya a to'
katilu mono na kambanga. Yehu na hikyalo-ni a to' katilu wali la to' danga,
lapa ba na-pakadu denge-pini Yehu. Yehu na-patiruna mono na-damako-ya
a lamana a to' katilu. Mengeka Yehu na-patama-ni a wala limyana la ro
katilu-na a toyo. Yehu na-tangara la karamba, na-tinguya a hungato-na
mono wena, "Mubunggero-baka!" Mengeka-maka a to' katilu dirongo



alyolo-naka, mono na-paneghe patera-ka. Na paneghe ndahango-ka. Yehu
na rahaya ngara hato a neni, tanaka pa nadadi etu-wayo amba ngara-
kedoko-panguni la to' heka. Tapi na raha helu rahahi, na helu
mahudaro-kiyo la aro a mbalana a liyo. Mangaraho langa-takaka ngara a
toyo mono weda, "Yehu ba na-pandaha-ya nduka ndahada-ndi, to' katilu
na-rongo habali-ngyo, to' kambanga na ha-peghe habali-ni paneghe-ngo."
Maraku 7:31-37

11 Yehu na-halako la panu weyo

Na-mamalongoka, hato' pa-marenge-na Yehu otundi la tahiku ndewena
homba bokolo. A kalete tena, a dowani a tahiku otundi la parona
Kaperanau nono la harnbali. Na kapandu-ka, Yehu njana dukipandi-kya.
Na dukikya a kapote mono na kedeka a mbanu na windu wondalo-ya a
tena. Hato' pa-marenge-na Yehu a tutuna pato-limyaka watu-ukuro a
maroda la panu loro, di-ice-madani-kya Yehu ba na-tukeya a tena, halako
la panu weyo. Heka kambohi-jaka, tapi wedandi Yehu, "Ambi kyambohi
wali, ya jo', nggurumu." Du manggaluro-da ha ateda ba himbyaya Yehu
tama la tena. Maka na-pakicango-ka a tena lapa ba na-duki pando arona.
Yohane 6:16-21

12 Yehu na pa-tanggaho-hi hato' hadu la Nggenehareto

Na pa-ihya lodongo Yehu mono hato' pa-marenge-na a dowani a tahiku. A
duki la Nggenehareto mono a tamaka. Nene ba loho wali la tena a peghe
memani-kya ba Yehu. Maka ngara a toyo ne la tambaro-na hama
ngginggyaro-naka a déco to' hadu la raka ngandinani Yehu. Hama
ngandi-dandi hato' hadu, ngge pangu-baka mali a pegheni nggeka pandona
Yehu. Ba la paharo-ya pandona Yehu a ngandihi hato' hadu, ba wali la
hawu ndeha-hawu ndeha, ba wali la kotahi mono wali la parona-hi. A
karenya Yehu, tanaka ngara hato' hadu a wondi loda ghalyoko ba
dipimoka ba tudiko-ya a kahihi-nya na-tanggaho denge panguni wali la
haduna. Maraku 6:53-56



13 To' dari yuma na peghe mono na kambanga

Handaka ba wena Yehu, "lhya to' ihya toyo na-rongoya ha pakaneka-
ngguni mono na-namato-ya, na mera la to' manggana ate na-pakede umana
la panu tana tonggoro. Na-mburu a ura, na-detango a we wyango mono na
kede paringi byokolo, tapi a uma njana mbapa, orona ba na-alingyo tana
tonggoro." We wadinya Yehu, "A toyo na rongoya ha paneka-ngguni, tapi
njana namato-ya, na-mera la to' kambanga na pandende umana la panu tana
kanogho ndewena la panu haiayo. Na-mburu a ura, na-detango a we
wyango mono na-kedeka a paringi byokolo, mala wengoka
na-malenggangoka a uma. Na dadikya a ruha bokolona." Matehu 7:24-27

14 Y ehu na-pa-kananaro-ya a paringi byokolo

Handaka, Yehu na-kalete tena; otu wadindi ngara hato' pa-marenge-na.
Nja pa-hanamo'-ka ba nakede a paringi byokolo ne la tahiku pandoda, na
kedeka a mbanu, lapa ba tamani weyo a tena. Tapi Yehu tengero
manduru-na. Dika maka, a pa-konggorongo-ka hato' pa-marenge-na Y ehu,
wedani, "Mori nggata-kinggyama, enga mbulo'-ndaka!" "Inja oha dona ba
na-kurango a waminggya!" Maka na-kedeka Yehu, na-pareta-ya a paringi
mono a mbanu, tanaka na-kananaro. Mono a tahiku na-kananaro pinja
panguka. Hato pa-marenge-na Y ehu, na hendi la tena dalo hama
ma-ngadalo-daka mono wedn, "Apa to kiyaka yi, lapa a paringi mono a
we mbyanu wadi-pyangungo a-namato-ya a pareta-na?" Mat. 8:23-27

15 Kedoko Tutu dadinya Yehu

Handaka, a Toko Anggutu na-pawala-ni ngara ndakana a to' paréta-na,
tanaka a wotihi ha ngarada, eghewa-ndi piriya a dangada. Ngara ndukada
hato' hama halakoda-ka ia woti ngyara, la paronado paronado-da. Yi' dika
a kawungu-na woti ngyara, ba naketengo nggumbunuru a Kireniu la tana
Hiria. Yuhupo wadi wali la parona Nahareto, otuni la parona Mbetelema,
parona padadinya a toko Njauto. Di'pala-otuna Yuhupo, orona ba wu'-wala



Njauto-ya. Yuhupo otuni la woti ngyara marenge-ni Myaria a tutuna, ba
tengero pakambuna. He ba duki la Mbetelema, tutuka a rahi pa-anana
Myaria. Ngara ha uma kula hama mbanuda-ka, di'maka Yuhupo mono
Myaria la otuda-ka la nggalu-haranga. Na pa-anaka Myaria, lakeda
kabani, ana bondinya. A anana na pahanggini kyamba mono na-puliryo-ya
la pando' rumba haranga. La marada hendi hato' dagha haranga, a dagha
hudondi ha mbembeda. Nja' pahanamo-ka ba nahunda papalewa-na Myori
la mbarada, mono manggakaho wali la yAla na makombo-
kambalondi-kya. Hato' dagha haranga heka kambohija-ka. Tapi
na-papalewango wenandi, ""Ambi kambyohi, orona yayo kungandinggu-mi
li'njaha, Li' pa-engge ate dengena ngara ndukada ha toyo. Yi'a lodona, la
parona-na Njauto, na-dadikya a Toko na Hamanumara-ghu, ngarana
Karitu, Myori. Iyi a tandana, ba hepinja-panguna patakinggu. Yeémi enga
dukidomi-ni a lakeda rara, papahanggingyo kamba mono ha puliryo la
pando' rumba haranga." Ménge di ndandataro walihi ba icehi ha
papalewa-na Myori heka dangada. A hamboto-pamalangu-ya yAla,
"Ngara ndukana a toyo a mboto kaluka yAla, nola awango nduka madeta,
mono ngara a toyo na mbeni, yAla a wo-kaluni-kya moripyo mbaru." A
balihi-kya ha papalewa-na yAla la awango, hato' dagha haranga a
hapérani, "Mandaka la Mbetelema, tanaka la iceya paya nadadi, namato
patakida-nda Myori." Maka hato' dagha haranga ngginggyaro a otundi. A
dukindi Myaria mono Yuhupo mono ana-rarada, papuliryo la pando'
rumba haranga. Hato' dagha haranga a iceka a lakeda rara, a ngara
keédokoda-ndikya Myaria mono Yuhupo, paya parongoda tutuna néne a
lakeda-rara. Hato' dagha haranga a ngara-keédoko wadida-ndi la to' heka.
Ngara a toyo na rongo, a mangaraho. Tapi Myaria na betindi la atena,
mono na pangada-ndi. A kandupuna a balihi-kya hato' dagha harange otu
la marada mono a hamboto-paoha yAla, orona ngara parongoda mono
pa-iceda, ba njango nahele' paya patakida-ndi ha papalewa-na Myori.
Lukahu 2:1-20

16 To' peghe Tanduko Mandune a Kawodoni Yehu



Na dadikya Yehu, ba naketengo toko Hyeronde la tana Yundea. Inja
pirinaka ba nadadi Yehu, a dukikya la Yeruhalema hato' peghe tanduko
mandune wali la pahunda lodo. A kalyerongo la to', "'nggeka pando'
tobokoma-ni a toko Yahundi na budadi? Ma-iceya-a tanduko-na la
mandune ba nonggama la pahunda 10do mono di' panemewangga-ma
mekawodo-katambani." Nene ba nardogo a toko Heronde tutuna
etuwa-netu, na huhaka a atena. Ngara hato' la Yeruhalema a huha
wadikya ha ateda. Heronde nakaha-hi ha rato anggama Y ahundi, mono
nakalyero-ndi, "Ngeka pando' dadinya a Toko na Hamanumara
paparahi-nya yAla? A hambaleho, "La Mbeteléma dipa enge dadi néni. A
tutuna 1y1 mapeghe-ni, orona we-memana-ka ba turaho-ya a nambi Mika,
"Yoyo Mbetelema, la tana Yundea. Inja yo' wali na wahingyo pakatapa la
paduda ha parona Yundea, orona wali la yoyo ha bukolo-na neme
napanga-ndi, naparc¢taya a kabihunggu Ihirailo." La Kandupu-na, Heronde
na kaghulo kanagha-ndi hato' peghe wali la pahunda lodo. Heronde
nakanu-di pandaha-hi, ngge-pinja-panguni a 1odo pa-ice wadini a mandune.
Mengeka na patumbandi-kya otu la Mbetelema mono napanakelo-hi,
wenandi, "Wyuhuni ba kandaba-ya nene a lakeda, mono piri ba toboko-ya,
tanaka otu wadinggya la kawodo-ni." Hato' peghe tanduko mandune a
halako-da la Mbeteléema. La padu' lara, a mandune pa-iceda atu ulu,
nahunda walikya ba ulundi. A mandune ndicako a hundana la panu uma
pandona nene a lakeda pa-kambu-ateda. Ne ba ice habalin a mandune,
engge langa takaka ha ateda. A tamaka la ima, a iceya a lakeda mono a
inyana. A tokondi-kya ha kundoda mono a kawodo-katambani-kya a
lakeda. A bunggero hi ha ngandi-ja mono a maratana-ndi: ndoka, karanu
mono minya wu-mbangi na mboto wali na ngarango mur. Mengeka hato'
peghe tanduko mandune, liya la mangganipi, a pa-apendi Maramba Ala,
tanaka amba liyo la Toko Heronde ba balihi. Dika maka, ne ba balihi la
tanada a likya lara heka. Matehu 2:1-12

17 Tutuna Yehu ba na-lakeda-pongo ba noni la umana yAla

Hamihyango ba handoyo a to' Yahundi ba rameni a lodo, didoka yi ulu



yAla ba na-palohohi a to' Ihirailo wali la Mahiryo pando atadandi. Thya
ndo ithya ndo Yuhupo mono Myaria otundi la Yeruhaléma la rame. Yii ba
hakambulu-du ndona a dadinya Yehu, enga wadija ba otundi marengeni
Yehu la rame. Mengeka a rame, Yuhupo mono Myaria a balihi-kya; tapi
Yehu enga panaka la Yeruhalema. Yuhupo mono Myaria nja-peghengo.
Papangada-da, Yehu hitudoni la to' dalo ole balija. Ha lododaka ba halako,
Yuhupo mono Myaria a kandabaka Yehu, a kalyero-ni la to' pandama-ngo
ndewena la mbara ole. Orona ba nja' dangguro-ya, Yuhupo mono Myaria a
bali habali-hikya la Yeruhaleéma la kandaba-ya Yehu. Talu lodo pada-ka
ba kandaba-ya apa dukini Yehu ne' la Umana yAla. Tengero londona la
paradu rato rato anggama. Y ehu na katanga-hi ba paneghe-ngo, mono
Yehu wadi na kalyero-ndi. Handaka kalyero handaka kalyeroda-ni Yehu,
ngara a toyo hama mangadalo-na ba rongoya ba nja-pyangungo hala
hambaleho-na. Nene ba pa-ice Yuhupo mono Myari, a mangadalo
wadikya. Wena Myaria, "Ana, pena ba hemunggama? A bapamu mono
yayo, a malaho-ka ha atema ba makandaba-ghu la hawu-pando
hawu-pandoyo. Na hambale-ho Yehu, "Paba bapa mono inya ba kandaba
wali-byagha? Inja enge yi-donggaka la Umana a Bapanggu diyo?" Tapi
nja-pegheni papaneghe hewyana Yehu. Maka habalihi-kya marenge-ni
Yehu bali la Nahareto. Yehu engena ba nakatanga-ba narongohi pataki-ja
ha inyana bapana. Ngara na dadi na betindi la atena Myaria mono na
pangada-ndi. Na matu-tuka Yehu, nahehelu paghahi-kya mono manggana
ate, mono a helu manawaro-ni yAla mono ngara a toyo. Lukahu 2:41-52

18 Yehu a lenggaro-ya marapu

Ne ba menge papa-ihyoya Yehu, Yehu a ngandiya Hungato Bihya otu la
marada ndilyako, tanaka a lenggaro-ya marapu. Yehu njana muyo njana
inu lapa pato kambulu lodo pato kambulu hudona, Yehu la halambako-ka.
Mengeka maka emeni-kya a marapu mono wenani Yehu, "Orona yoyo ba
Ana Maramba Alaghu, na mapioko-ngo ha hawatu bu-pakabali-hi muyo."
Na hambaleho Yehu, "Wena a Hurato Bihya, a to' piyo inja dimoka ba
namuni a muyo apa na moripyo, tapi na moripyo denge wadini ba



namatohi ha linya yAla." Mengeka maka a marapu na ngandiya Yehu la
Yeruhalema, la panu mbughuna a Umana yAla. Wena a marapu, "Orona
yoyo ba Ana Maramba Alaghu, enge mapioko-na bubetingyo wumu la
tana. Mala wedona a Hurato Bihya, yala enge patumbana-ndi ha
papalewa-na tanaka a ohu-dandanggu. Enga katakoda-nggu bu-kanabu
lapa ba nja' manugha ha witimu oro watu buduki ne-lawawa." Na
hambaleho Yehu, "We-wadihya a Hurato Bihya, "yAla, Myori-ya! Ambu
kaba amonikya bu-rawini pakambu atemu." Mengeka maka a marapu
nangandi-wyaliya-ka Yehu la toko letena namadeta langa taka. A marapu
naparadana-ni a katiri-cana mboio mono ngara ndukana a ndeto-ndololo-na
Wena, "Kuwo' kehe mbolonggu-ndi, mali kawodo-katamba banggaka!"
Na hambaleho Yehu, "Caka marongga! Wena a Hurato Bihya, Nene a
Maramba Alamu Nduka wacohana-ni pakawodo-katambango mono
pahamboto-pamalangu!" Maka na halako meke mataka a marapu, mono
hémendi-kya ha papalewa menggyata-ni Yehu. Matehu 4:1-11

19 Pa-Apengo Tutu Pena a Patana Ba Hambayango

Na pa-ihya lodongo, Yehu na-pakaneka-ndi hato'pa-marenge-na tutu
hambaya-ngo, "yApe, bu-hambaya-ngd wemi, Ambi myera a to0 mbengyo
kagholoko. Orona ba hambayango a ndendepo-ngo la paradu' uma
pamakaha-ngo ndewena la paramu lara, di-pando' iceda-ndi to' danga.
Ape, diyo a pareku pinja domohi-kya toyo, tapi nduka wapinani-kya
pakoleda. Dii maka hambaya-ngo ba wemi, cyama la koromi, mono ba
codi doyaka a binya, hambaya banikya a Bapamu njapa ice wang mata.
Mono a Bapamu, dika na icehi parawimu, bu paneghe-ngo na wongguni
walinya. Bu-hambaya-ngo ambu wangyo paneghe bali-biku, hengyo
parawi-ja hato' inja wangyo Maramba Ala. Pa-pangada-da, Myori enga
rongododa-ndi ha limya orona dadahgado-ka a paneghe papaduki-mya
weda. Ambi nyamato-ya a patada, orona a Bapamu napeghe memani-kya
paya pa-malamba-mi. Inja karejoa-ya paya pakare-mi, tapi ndoli pyeghe
memanani-kya paya pakambu atemi. Dika maka bu-hambaya-ngo, wemi,
"Bapama na noni la awango dalo. Yo' wacohango a Maramba Ala, to' piyo



a kawodo-katamba-nggu. Yo' dikya Myori, a to' piyo tanaka paretaya a to'
piyo tanaka na manundu-nggu hengyo yoyo ba manundunggu nola awango.
Wokinggyama 1yi a i0dona muma na tutu Padiki kalu kighyama-ka ba n¢
kalu klngyo-ka pahala-ma la Yoyo, hengyo yama ba mapadiki-padara-ya
ngara a toyo narawi-ngyo hala la mbarama. Wonggama paghahi tanaka
amba makambekoro-nggu ba duki kalunggama-ka palenggoro, mono
koporo-nggalugha-ma wali la marapu bokolo. Orona ba Yoka a Tokoma
na Bihya-mandi mono na doni a mboto muri wyali muri wyali." Yehu
we-wadipana-ka, "Yemi bu-padiki padara-ya a toyo na hala la mbarami,
maka a Bapamu na noni la awango na padiki-padara wadighu-mi. Tapi
hengyo yemi ba inja padiki-padaraya-ka ole tomi, maka a Bapamu njana
padiki-padara wadighu. Matehu 6:5-15

20 Manawaroni a Muhumu

Y ehu nataki wadipana-ni a to' danga, "Yemi ryongoka ba wena a
paneghe-ngo: Manawaro-ndi ha kandu' ndaha atemu mono ambu hungandi
yate ha muhumu. Tapi Yayo wenggughu-mi: "Manawaro-ni a muhumu
mono hambayango-ndi pando' ndaha dénga wada na pa-icenggu-ni a pede!
Hejomuni-kya, ngara yemi ana donanggumi-kya Byapa nola awango. A
Bapamu na pahunda ni a lodo tanggu to' boko-lo mono to tindingyo mono
na hamburuni a ura tanggu to' hingiryo mono to bokolo. Pabangoka yAla
ba wo'-kalubunggu-mi, hengyo natu yémi bu-minyawaro pidomuni-kya a to
na manawaronggu-mi? Apa di pangu na-ughuro we-kataku na rawi
hepyana, ghalyoko to' inja ndahahi. Mala hengyo yemi paka rehinya wali
la to' heka ba dimoka pa-olemi papatera dengemi? A to' njana pegheni a
Maramba Ala wadipyangu narawi henya. "yAla, a Bapamu la awango
namanawaro-ni ngara ndukana a toyo, di maka tanaka yemi enga
manawaro he-wyadingyo. Matehu 5:43-48

21 Kabuara a to' ba himbaya Yehu la Yeruhalema

Na pa-ihya lodongo Yehu na halako marenge-ndi hato' pa-marenge-na otu
la Yeruhaléma. Yehu na ulungo lara. A duki la kabunduko-na la Haito la



mbarada ha ndeha Mbetepanggi mono Mbetania, Yehu na-patimba-ndi
hadu' ha ana pahakola-na. Wenandi, "Caka yulu baka néne la ndeha la
aromi. Enga dukidomi-ni neni a kamboka ndara ha manggungo, njaha ha
ndakapa ba kalete toyo. Ngandi emeni, mono ba ne-kalungoka na-kalyero-
nggumi, wemini, "Myori na perulu-ya." Maka otundi-kya mono a duki
pinja panguni hengyo patakinya Yehu. Ne ba bakaro-ya a kaloro-na a
ndara, a morinya na kalyero-ni, "Hee, paba byakaro baya a kalora-na a
ndara?" Hato' papatimbana Yehu a hambaleho, "Myori a Maramba Yehu
na perulu-ya." Maka a ngandihani-kya Yehu a ndara. A wakaho-hi ha
kahihi-ja, kapawya-ni a ndara, mono a pakaleteni-kya Yehu. Oro
pawalida-ni Yehu a paghaghakarohi-kya ha kahihi-ja la panu lara palinya
Yehu. Arongo-ka duki la Yeruhaléma, ba ndodoni a bunduko-na la Haito,
ngara a to danga pa-marenge-na a la nggeboroka ba hamboto
pa-malangu-ya yAla. La nggeboro pa-marenge-ngo kayoko-ngo ngara a
toyo ba hamboto-paohaya a mbotona yAla pa-ice matada. "Katolokoba-ka
neme a Toko neneme-ni wangyo kuwaha-na Myori!" weda ba kayoko-ngo.
"Tanaka ngara a toyo na hamboto-pamalangu-ya yAla orona-ka diyo ba
nawoni maripyo mbaru a topiyo." Lukahu 19:28- 38.

22 Yehu namu' ole dengendi ha pa-marenge-na a kandupu muhudo na
bihya

Handaka ba handoyo, a to' Yahundi ba rameni a Pahaka, didoka a lodo
paloho waja nawo la tana Mahiryo ba atandi. Nene lodo, a paoha-ya yAla,
na palohi-hi, a larana: ropo ana mbeémbe mono mu' wapini kadepeto kaba
nja patanggo pawuhumumuro-wanya. Ne' ba naduki a 10do rame Pahaka,
Y ehu nakaghulo-ndi Pyeturo mono Yohane, todu' wali la to'
pa-marenge-na. Wedandi Yehu, "Caka la paghija-ni a Muhudo Pahaka
tanggunda!" A kalyero-ni, "Nggeni a pandongo hambému bapa, pando'
rawinja-ni a muhudo? Na hambaleho Yehu, "Caka otu la Yeruhaléma.
Bicama doka la parona, enga toboko domini na hato' nangandi ngguhi
manga wenya. Nyamato baka lapa la uma pando tamana, mono kalyero
banikya a mori yuma, wemuni, "A bapa ngguru na kalyero-ni pando'



mungo muhudo Pahaka, diyo mono hato' pa-marenge-na." A mori yuma
enge padodoko donanggumi, na hawu' a koro nggalaro la uma dalo, mono
matu mangada-ka ha perulu-nda. Paghija ebyani-kya a Muhudo!" Pyeturo
mono Yohane a tamaka la parona, mono a toboko pinja panguya a hada
heéngyo paakida-ndi Yehu. A paghijani-kya a muhudo. Na hudongo-ka,

Y ehu mono hato pa-marenge-na, otundi-kya la uma langa papaghija-ngo.
Ne' ba tengero muda, Yehu wenandi hato pa-marenge-na, "Yayo heka
mbengguni iy1 a muhudo, ba kumu' déngenggu-mi, Ba téngero inja
danggalo do' padangga-ka mono nja' ha mate do' paghaka. Tanaka
pyegheni, yayo njaku helu munikya a muhudo na hénya iyi, lapa ba nemeni
yAla ba okoya-ka. Neme a lodona, di ngara yemi apa peghe pinja panguni
pena a patana 1yi a Muhudo." Méngeka, Yehu nadeke-ya we-angguro na
hawu nggala. Yehu na pamalangu-ya yAla mono na wondi ngara hato'
pa-marenge-na. Wenandi, "Jeke 1yi nggala mono ha baghe bangoka,
oronaka yayo na hepinja panguna njaku helu inuni-kya 1y1 we-angguro,
lapa ba nemeni yAla ba Tokoya-ka." Mengeka, Yehu na dekeya a roti, na
pamalangu-ya yAla mono napipibiko-ya ne' a roti, mono na baghendi hato
pa-marenge-na. Wenandi, "Iyi a roti didoka a ithinggu, pawonggu
lumunggu-mi. Ryawini tana enge ape minggya." Meéngeka ha muyo, maka
nawowalindi-kya nggala mono wena, "lyi a nggala didoka a kira-ndandi na

bango la Maramba Ala mono a ombona orona ba kumate torami-ni yemi."
Lukahu 22:7-23

23 A pareha-ya Yehu

Inja piripana-ka Yehu, a danggalo-ka, mono a ngandiya la mbarana Pilatu,
nggumbunuru Romawi na pareta-ya a tana Thirailo. A to danga na ngandiya
Yehu a pakala. Weda, "Madukini iy1 a toyo ba narutako-ni a ariyana
tanaka namaruha-ngo lawani a to' pareta. Mono wewadina-ndi tanaka yemi
ambi wyongo we-kataku la Hangandi. Rerehimyo-ngo namangaku ba di
papatumba-na naketengo Toko na Hamanumara-ya a to Yahundi." Na
hambaleho Yehu, "Yo' manguwu nataki henyani." Méngeka Pilatu
wenandi ha rato rato anggama mono ngara a to' danga, "Namato



pa-icenggu ba kupareha-ya nja pyangungo parawinya iyi a to' na kadowa
pareta pawawango-ya!" Tapi ngara a to' danga nahelu padihye-ka, Yehu
inja nggaraheka-ni, di' to' bokolo-ya. Wedani, "Iyi a toyo
napakanekani-kya ngara 1y1 la tana Yundea mono na rutako-ni tanaka
namaruhango ba lawani a to' pareta. Na kawungani-kya la tana Nggalelea
mono ba henene naduki-kya yi la tana Yundea. Rongo henyani-kya a
Pilatu, maka napakalyerongo-ka, pena, Yehu to' wali la Nggalelea
memaya? Ne' ba peghehenya Pilatu, Yehu ba to' wali la Nggalelea, tana
papareta-na Hyeronde, maka napangandini-kya Yehu la mbarana
Hyeronde ne' la Yeruhalema langa patutudo-na ba neni. Heronde heka
ndahana a atena ne' ba naiceya Yehu. Mandekya ba narongo-ya tutuna

Y ehu mono nambengyo iceya. Heronde nambengyo iceya Yehu ba
rawingyo tanda mangadalo. Di' ha matu manga wana pakalyero-na
Heronde la mbarana Yehu. Tapi Yehu njana hambaleho pangu hodi.
Hewyadi-ndi ngara a to' pangora, mono ngguru Yahundi. A helu mahuhuro
ba kala Yehu. Orona Yehu ba njana wawa hambaleho, Hyeronde mono ha
hurundandu-na a mangguna-ni mono a néneya Yehu. A tani kahihi
kaboloho Yehu mono a patumba habalini otu la Pilatu. Maka walingyo
nene a lodona, Hyeronde mono Pilatu a mbola habalingyo-ka mono
pakandu' ndaha atengo-ka. Lukahu 23:1-12

24 Yehu a Wotohoni huku-mate

Ne' ba patumba habalini Yehu wali la Hyeronde otu la Pilatu, maka
nggumbunuru Pilatu nakaha-ya a to' danga mono ngara a rato rato

Y ahundi. Wedandi Nggumbunuru, "Yeémi ngyandingga-ni 1yi a toyo, mono
yemi kyalaya, wemini, diyo narutako-ni a ariyana tanaka namaruha-ngo ba
lawani a to' pareta. Kuparehaya-ka la aro matami, mono njaku dangguro
pangu hakicolo bokolo-na namato-ya patakimi mono pakala wamini. A
Toko Heronde wadi hewyadi-nya padangguro-na. Angga didoka pahabali
wyanani Yehu la ghica. Iylya a toyo nja' narawingyo bokolo, di' maka nja'
namapioko ba tawotoho-ni huku-mate. Oro donani-kya maka yayo enga
patumbangguni-kya toyo marahi-ya mono ba mengeka, yayo enga pahala



habalinggu-ni." Handaka rame handaka rameni a Pahaka, di' doka a lodo
apengo-ya a pahalada-ndi a to' Yahundi wali la Mahiryo ba atandi,
nggumbunuru Romawi enga memana ba napahala hato' to' patahango,
namatoya hambenya a to' danga. Orona a to' danga ba narongo-ya, tutuna
Pilatu ba nja' nawotoho-ni huku-mate Yehu, maka hama kariwu-
rawukoda-ka ba kayokongo, "Hamate baka diyo, mono pahalaba-yaka
Mbyaramba tangguma!" Mbyaramba to' papatama-ngo la nggalu, mono
nadalongo atu ba naparuhawu-la kota, mono to' hamate to' wadiya. Pilatu
napaneghe denge wadini a to' danga, tutuna diyo ba nambengyo pahala-ya
Yehu. Tapi ngara ndukada hama kayokoda”ka, "Terobani-kya diyo!
Terobani-Kya diyo! A pandaluna Pilatu ba napaneghe dengendi hato'
danga, "Paka halana-ka 1yi a toyo? Yayo njaku ranggaya a ndaharo-na ha
pakanabu wandani huku-mate Yehu. Yayo enga patumbanggu toyo
marahi-ya, menge apa kupahala-ya." Tapi enga dokaluda-ka ba helu
wanda-wuda ba kayoko-ngo, tanaka Yehu enga tero panguda-ni. Maka a
kandupu-na enga talona-ka a to' danga, Pilatu napahala-ka Mbyaramba
mono napakanabuni-kya huku-mate Yehu. Otuni-kya Pilatu mono

wodani-kya Yehu la to' danga, tanaka a rawini paya pakambu atedani
Yehu. Lukahu 23:13-25

25 A teroni Yehu

Ngara a to' danga a ngandiya-ka Yehu la hambali kota tanaka a teroni. La
paradu' lara, a toboko-ka Himono, na wali nyona la Kirene. Himono
bubalinya wali la mangona la hambali kota. Mala wengoka a pahahani-kya
Himono panggaba dengena-ni a gha' patero wangoya Y ehu neme la orona
Yehu. Danga langa taka a toyo namato-ya Yehu. Ha rawico-wadi nja’
mure. A honi mono a kalaluni Yehu, orona ba hada memanani-kya. Tapi

Y ehu na nggilyako-ndi mono wena, "Ee ha rawico Yeruhalema ambi hyo'
walinggya yayo! Hyo' banikya a ihi manga wumi mono ha anamu, orona
enga dukinya a rapana ba wedanggu-mi a toyo, "Engge ateka ha oiemu ha
rawicoyo nja' handaka ba pakambu, nja' handaka ba pa-ana, mono nja' kali
pahuhu ana. Ne'a lodona ngara a toyo apa nakayoko-ngo ba



nakaghulo-ndi ha letena, "Dimbya baghama-ka!" Mono ba wewadida-ndi
ha kabunduko-na, "Woti kibyanggama-kaf!" Oronaka ngara iy1 a to', ba
rawi hejani-kya na hatoyo na nja' pyangungo hakicolo halana, enga rehi
pa-ate haranga wali kijaka ba aroni a toyo namanga hala memakinya-ka."
Olena Yehu, a ngandi wyadihi hadu' to' bokolo. A wotoho wadindikya
huku-mate olena Yehu. Ne' ba duki la hawuyo a kabunduko-na, na
ngarango Kabunduko-na la kyoba Kataku, dika pando' teroda-ni Yehu.
Hadu' hato' bokolo di' wadikya pando' teroda-ndi, ihya la kawana mono
ithya la kalenya Yehu. Méngeka Y ehu nahambayango, "Oo Bapa, padiki-
padara kalukihi-kya, orona ba nja' pegheni paya parawi-ja." Baghehi ha
kahihinya Yehu liya a lara mogholo. Danga a toyo naice mata mono
hakahi-ya paya na dadi. Ha rato rato Yahundi a wangu neneya, wedani,
"D1i' na patihyalo-ka to' heka ba Toko Hamanumara pinja doghu,
papatumbana Myori, kaba bangoka ba henene ba napahalango wuna!
Ngara ha hurundandu wadi a néneya. A tukeya Yehu, mono a woni we'
angguro maghiluro, mono wedani, "Ba Toko pinja pangu donanggu a to'
Y ahundi, pahalango wubamu-ka!" ' La kapuka-na a gha' pahembolo-ngo
la tutu katakuna Yehu, a turaho-ya, wena, "lyi didoka a Tokona a to'
Yahundi!" Mono neéne hato' ole teroda-ni Yehu na panene wadi. "Inja yoyo
diyo a Toko Hamanumara? papatumba-na yAla? Pahalango wu'
kibyamuka mono yama wadiki-yo." Tapi neme to' bokolo na hatoyo
napa-apeni a olena, "Inja kambohi panguni-kya a Maramba Ala yoyo.
Ghica to' talu a huku-matenda-ka. A huku-mateda-nda ghica tutu
walinani-kya parawinja. Tapi 1yi a to', nja' hakicolo pangu pahala-na."
Menge wenani Yehu, "Yehu, apeki-ghya, ba lumupa' katengo Toko."
Nahambaleho Yehu, "Na he' pinja panguna, 1yi a lodo-kakana, yoyo mono
yayo nenja la mango Pirindahu!" Lukahu 23:26-43

26 A matena Yehu

Na paihya lodongo, ndinjaro a 10do, a matalodo njana manggakaho-ka.
Ngara la tambaro-na kedeka a kapandu kapata. A kapata lapa mamalo
njamu talu. Mono a parénde wadingyo-ka, a kamba-ghala nahikyalo-ni a



koro bihya mono koro nduka bihya n¢ la Umana yAla na mahirya baghe
du'. Mengeka Yehu wena ba kayokongo, "Oo, Bapa, yayo kuhaboko-ngo
wunggu la Yoyo." Mengeka maka na mateka Yehu. A iceka a dadi henya,
maka nahatoyo a hurundandu Romawi napamalangu-ya Myori mono
wena, "Njana hilya, 1yi a toyo to' hingiryo-ya." Wadi, ngara néne a toyo
na-kawongi a ice-mataya paya nadadi. A tabahi ha kahangu-ateda tanda
meli y ate. Danga ha olena Yehu, mono ha rawicoyo a namato-ya wali la
Nggalelea, a rada maroni wali la gha' pahembolo-ngo pando' terodani
Yehu, Ha ice kehe-mboloya paya nadadi. Lukahu 23:44-49

277 Y ehu namoripya habalingyo

Talu lodona-ka nalanga-ngo néne a 10do Minggu, kapa hudo nggawalo, ha
rawicoyo namato-ya Yehu wali la Nggalelea, hotundi la ratena Yehu. A
ngandi wu-mbangi papaghija memada. Ne' ba duki la rate, a iceya a watu
todi ryate namabunggero-ka. A tamaka la rate dalo, tapi nja' iceyaka a
kamatena Yehu. A ndénde nduaraka, ba beko-beko ateda. Ne' ba tengero
malahoda ha ateda ba pangada-ni inja icedani Yehu, di' ndandataro-hi ba
ndende la karahada ha du' toyo manga kahihi kabibyako-da. Ha rawicoyo
a ndoboka la tana tora kambohi-ja. Maka a taka hewyayo ha du' toyo,
wedandi ha rawicoyo, "Pena ba di' mamt la rate bi-kanjaba waliya a to'
moripyo? D1' inja yinikya iy1, a hamoripyo habalini-kya Maramba Ala. Ape
baka, paya pawemema danggumi yi' ba nopani la Nggalelea? Ana to' piyo,
papatumbana a Maramba Ala, enga wodani la to' bunako, tanaka a teroni
la gha' kadanga, mono a 10do kataluna na moripyo habalingyo." Ba hen¢ne
a ape habalini-kya paya patakinya Yehu. A bali habalingyo-ka wali la rate,
a ngara kedokona-ndi ngara na dadi la mbarada nahakambulu-ihya hato'
pa-marenge-na Y ehu mono la ole hawadeko-da. (Hehe ha ngandi liyo:
Maria Mandaléna, Yohana, mono Myaria inyana Y ehu, mono newadi-ndi
ha rawico heka). Tapi ngara hato' pa-marenge-na Yehu nja' wani papa
ngara-kedokoda nene ha rawicoyo. Papangada-da ura paneghe
boletoda-ndi weda. Tapi Pyetura, kede haghandutona-ka mono otu
napalayo-ka la ratena Yehu. Na katingiryo la rate dalo, tapi dimohi-kya



pa-icena ha kamba pakamboro wajani Yehu. Mengeka maka nabali

habaliya-ka la tma mono namangara-ho dengeni-kya a tutu inja icenani a
kajnatena Yehu. Lukahu 24:1-12

28 Yehu nadetango la awango

Ba tengero paneghe-da hato' pa-marenge-na Yehu tutu dadinya a moripyo
habalinya Yehu, Yehu di' ndende-ndendemo-ka la paradu'-da.
"Malangumi," wenandi hato' pa-marenge-na. A randa-ngandingyo-ka mono
a kambohi, pata'-ateda marapu-pakahele weda. Maka napatera walikya
Yehu, "Paba byu-kyambohibyango? Paba ba heka huha-alyolona a
wamini, a tutu moripyo habalinggu? Hara' ba ndikya hi' halimyanggu mono
hawitinggu! Ya'alyolo doka. Tuli byaka a ithinggu mono eénge peghe
domikya, yayo ba inja marapu-pakahele-gha, orona a marapu-pakahele
njango ihinya mono rinya." Na mengeka ba napaneghe hénya, Yehu
napahija-ndi ha limyana mono ha witinya, tapi nja' wa-wadipongo-ka. A
engge ate pamarengengo mangaraho. Na pakalyero walingyo Y ehu,
"Nengyo muyo habandalo-mi?" Maka a dekeni-kya ighya mami a wonikya
Yehu. Yehu na-himbyaya a ighya mono namuni la aro-matada. Yehu
wewadinya, "Y1' ba kuole panggumi, lembaho' wememanggughu-mi paya
namaturaho la Hurato Bihya tutunggu, nduka dadinya-ni." Yehu napama-
nggakaho kehe mbolo dandi, tanaka a dukingyo pangada-ni a ihinya a
Hurato Bihya. We' nandi, "Na maturaho la Hurato Bihya, a Toko
Hamanumara, papatumba-na yAla, enga danggaloda-ni, naiceya pede
mono namate. Tapi a lodo kataluna namoripyo habalingyo. Na maturaho
wadi la Hurato Bihya, mala oro kuwahana a Toko Hamanumara a liyo
namahabaro-ngo la hawu' pando' hawu' pando, nggarandi namandala-ndi
ha akico-diryako-na mono narawini hambenya Myori, Myori a
nggomada-ndi ha mbunakoda. Iyi a liyo namahabaro-ngo - wali la

Y eruhaléma mono napakica-ngo lapa ngara a ndukana a to' piyo tana a
rongoya. Yemi dika nakawunga-ni nahabaro-ni iy1 liyo, Yayo enga
pangandijonggu-ni a Hungato Bihya, paparahi-nya a bapanggu yAla
tanggumi. Tapi-yemi enga manggapa-mi la Yeruhalema lapa ba naduki a



Hungato Bihya mono nawonggumi paghahi tanaka pajuki wyani a liyo la
hawu' to' hawu' toyo." Mengeka ba nataki kyeheda-ndi maka Yehu
nangandihi hato' pa-marenge-na, 10honi a kota, duki la Mbetania. Duki
nyono Yehu nakeketuhi ha limyana nakomboko-ndi bana pa-kanuru-hi.
Tengero pa-kanuruna-ndi, Yehu namandalandi-kya, nadetango-ka la
awango. Ngara ndukada a kawodo-katambani Yehu mengeka maka, a bali
engge ateka la Yeruhaléma. Nene la Yeruhalema engada ba hondi la
Umana yAla, a hamboto-pamalanguya Myori. Lukahu 24:36-53



